
Numri i lëndës: 2023:081333 

Datë: 31.10.2023 

Numri i dokumentit:     04853082 

 

      

 PS.nr.51/23 

 

NË EMËR TË POPULLIT 

 

 

GJYKATA THEMELORE NË PRISHTINË - DEPARTAMENTI SPECIAL, me gjyqtarin 

Arben Hoti në cilësinë e kryetarit të trupit gjykues dhe pjesëmarrjen e sekretares juridike Shqipe 

Rexhepi, në lëndën penale kundër të pandehurit M B, i akuzuar sipas aktakuzës së Prokurorisë 

Speciale të Republikës së Kosovës me numër PPS.nr.33/23 e datës 16.10.2023 për veprën penale 

Pjesëmarrja në turmë që kryen vepër penale dhe huliganizmi nga neni 404 par.1 të KPRK-së, 

pas mbajtjes së seancës dëgjimore për shqyrtimin e marrëveshjes mbi pranimin e fajësisë të 

mbajtur me datë 26.10.2023 në të cilën të ishin të pranishëm prokurori i shtetit nga Prokuroria 

Speciale e Republikës së Kosovës – Burim Çerkini, i pandehuri M B me mbrojtësin av.Asdren 

Hoxha sipas autorizimit, të dëmtuarit V Kdhe D S si dhe përkthyesit e gjykatës Myrvete Tullari 

dhe Sajra Shajkovci, me datë 30.10.2023 mori dhe publikisht shpalli këtë:  

 

AKTGJYKIM 

 

I pandehuri:  

 

M B, nga ati .. dhe e ëma ..., e gjinisë ..., i lindur më ..., në fsh.Pridvorica (,e ndryshim) Komuna .., 

me vendbanim të tanishëm në fshatin ..., i nacionalitetit serb, me numër personal ... të lëshuar 

nga Republika e Kosovës, dhe me numër të letërnjoftimit ID ... të lëshuar nga MPB Republika e 

Kosovës, ka të përfunduar shkollën e mese teknike, me profesion elektroteknik, i cili ka qëndruar 

në paraburgim nga data 01.04.2023, ora 20:20 deri me datë 26.10.2023,  

ËSHTË FAJTOR 

 

Sepse:  

 

Me datë 30.03.2023 në Zubin Potok i pandehuri ka marr pjesë në turmën e mbledhur prej më 

shumë se tetë (8) personave e cila turmë me veprime të përbashkëta kanë kryer një apo më shumë 

vepra të rënda penale të dënueshme me më shumë se pesë vite burgim dhe atë veprat penale të 

“Zjarrëvënia” nga neni 322 par.3 të KPRK-së dhe “Shkaktimi i rrezikut të përgjithshëm” nga 

neni 356 të KPRK-së në atë mënyrë që në orët e mëngjesit në rrugën “...” kanë djegur dy vetura 

e të cilat mbanin targat e regjistrimit RSK, vetura “Mercedes benz” me targa .. FM pronë e të 

dëmtuarit V Kdhe vetura “Opel Corsa” me targa ...FT pronë e të dëmtuarit D S ku si pasojë e 

djegies së tyre kanë shkaktuar dëm të konsiderueshëm material e që pas hetimit të rastit me datën 

01.04.2023 i pandehuri është arrestuar nga ana e policisë. 

 

- Me këtë ka kryer veprën penale Pjesëmarrja në turmë që kryen vepër penale dhe 

huliganizmi nga neni 404 paragrafi 1 të KPRK-së. 

 

Andaj gjykata bazuar në nenet e lartpërmendur dhe nenet 7,8,17,21,39,40,42,69,79 të KPRK-së 

si dhe neneve 364 dhe 365 të KPPRK–së, e gjykon me:  

 

 

DËNIM ME BURGIM 

 

Të pandehurit M B për veprën penale Pjesëmarrja në turmë që kryen vepër penale dhe 

huliganizmi nga neni 404 paragrafi 1 të KPRK-së.i shqipton dënim me burgim në kohëzgjatje 

prej 7 (shtatë) muaj. 

 

Bazuar në nenin 79 të KPRK-së të pandehurit i llogaritet koha e qëndrimit në paraburgim dhe 

nga data 01.04.2023 deri me datë 26.10.2023.  

 

Të dëmtuarit V K dhe D S nuk kanë parashtruar kërkesë pasurore juridike. 

Obligohet i pandehuri të paguajë shpenzimet e procedurës penale dhe atë në emër të paushallit 

gjyqësor të paguaj shumën në lartësi prej 100 €. 

 

Obligohet i pandehuri që në emër të programit për kompensimin e viktimave të krimit t’i paguajë 

shumën prej nga 100 euro, të gjitha këto në afatin prej 15 ditëve pas plotfuqishmërisë së këtij 

aktgjykimi. 

 

A r s y e t i m 

 

Prokuroria Speciale e Republikës së Kosovës ka ngritur aktakuzë me numër PPS.nr.33/23 e datës 

16.10.2023, me të cilën ka akuzuar të pandehurin M B për shkak të veprës penale Pjesëmarrja 

në turmë që kryen vepër penale dhe huliganizmi nga neni 404 paragrafi 1 të KPRK-së, e cila 

aktakuzë është dorëzuar në gjykatë së bashku me marrëveshjen mbi pranimin e fajësisë e datës 

12.10.2023 e arritur në mes të prokurorit me të pandehurin dhe mbrojtësin e tij. 

 

Me datë 26.10.2023, gjykata ka caktuar dhe mbajtur seancën dëgjimore për shqyrtimin e 

marrëveshjes mbi pranimin e fajësisë, në të cilën seancën kanë prezantuar prokurori i shtetit nga 

Prokuroria Speciale e Republikës së Kosovës – Burim Çerkini, i pandehuri M B me mbrojtësin 

av.Asdren Hoxha sipas autorizimit, të dëmtuarit V K dhe D S si dhe përkthyesit e gjykatës 

Myrvete Tullari dhe Sajra Shajkovci. 

 

Në seancën dëgjimore prokurori i shtetit Burim Çerkini ka deklaruar, citat “ne si PSRK mbetemi 

në tërësi pranë marrëveshjes për pranimin e fajësisë të përpiluar nga prokurori i shtetit dhe i 

pandehuri i përfaqësuar përmes avokatit mbrojtës e që ka të bëjë me pranimin e veprës penale 

nga neni 404 Pjesëmarrja në turmë që kryen vepra penale dhe huliganizmi par.1 i KPRK-së. Me 

të pandehurin që është përfaqësuar nga mbrojtësi i tij jemi pajtuar që ai të jetë përgjegjës për 

kryerjen e kësaj vepre penale ku edhe aktakuza ka ardhur si rezultat i kësaj marrëveshje për 

pranimin e fajësisë duke përfshire edhe veprën penale për të cilën ngarkohet është e saktë që në 

aktakuzë përfshihen edhe palët e dëmtuara e që janë këtu në sallë të cilëve i është shkaktuar dëm 

me rastin e djegies së veturave duhet një sqarim se kur kemi të bëjmë me elementet e veprës 

penale 404 i pandehuri pranon dhe ne kemi gjetur përgjegjës që ka marr pjesë në turmën me 

datën 30.03.2023 por që nuk është përgjegjës direkt për ndezjen e këtyre veturave d.m.th. ka 

marr pjesë në turmën në të cilët pjesëtarët e tjerë kanë kryer këto vepra penale të rënda e për të 

cilët sigurisht PSRK nuk është se i ka ndalur hetimet dhe momentin që do kapen personat e saktë 

se kur i ka bërë ato veprime konkrete do të sjellën pranë drejtësisë dhe do të marrin vendimin e 

gjykatës.. kështu që në këtë rast ne kemi dorëzuar marrëveshjen e shkruar konsiderojmë se 

marrëveshja është bazuar në nenin 230 të KPPRK-së nuk ka asnjë të metë ligjore dhe i 

propozojmë gjykatës që ta aprovoj apo ta pranoj këtë marrëveshje të fajësisë duke përfshirë edhe 

rekomandimet sa i përket dënimit dhe pjesën tjetër të heqjes dorë nga e drejta për mjete juridike 

siç është e shkruar”.  

 

Mbrojtësi i të pandehurit av.Asdren Hoxha në seancën dëgjimore ka deklaruar “unë deklaroj se 

mbese pranë marrëveshjes së lidhur në mes të mbrojturit tim M B, i mbrojtur nga unë me rastin 

e nënshkrimit të saj dhe PSRK-së. Gjithashtu deklaroj se mbesim pranë dënimit të rekomanduar 

si në marrëveshje. Kjo marrëveshje është lidhur vullnetarisht, në konsultim të mjaftueshëm me 

mua si mbrojtës dhe i vetëdijshëm për benefitet dhe pasojat e lidhjes së saj. Më vjen mirë që u 

sqaruar nga fjala e prokurorit se i mbrojturi nuk është kryerës i drejtpërdrejtë i djegies së 

veturave në fjalë për vetëm me sinqeritetin më të madhe ka deklaruar se ka marr pjesë në masa 

të ndryshme që janë mbledhë në Zubin Potok etj, gjë që është një praktik e mbledhjes se 

qytetarëve kohëve të fundit. Andaj mendoj se kjo marrëveshje është lidhur ne bazë të ligjit nga 

neni 230 të KPPRK-së dhe si e tillë nuk ka mangësi ligjore, andaj kërkoj nga gjykata që të njëjtën 

ta aprovoj”. Mbrojtësi më tej ka shtuar, citat “shfrytëzoj rastin që të kërkoj nga gjykata të 

ndërprehet masa e paraburgimit ngase kane pushuar gjitha shkaqet për caktimin dhe vazhdimin 

e kësaj mase aq me tepër kur që sot ju si gjykate e nderuar keni aprovuar marrëveshjen e 

propozuar nga palët dhe në këtë mënyrë keni arritur në përfundim real të kësaj çështje duke 

hequr dorë sipas marrëveshjes edhe nga mjetet juridike. Gjithashtu duhet pas parasysh se masa 

të mbrojturit tim i skadon me date 29.10.2023 e cila sipas kalendarit është dite e diele ndërsa 

me dënimin e rekomanduar tashme ky dënim është mbajtur përkatësisht vuajtur në masë të 

paraburgimit sepse i mbrojturi im me skadimin e aktvendimit të fundit realisht mbush 7 muaj 

paraburgim. Andaj kërkojë te aprovoni këtë propozim për të cilin besoj që edhe prokuroria do 

të pajtohet”. 

 

Pasi i pandehuri nga kryetari i trupit gjykues është pyetur se a është konsultuar mjaftueshëm me 

mbrojtësin e tij, a është njoftuar me kushtet, pasojat, benefitet e pranimit të fajësisë gjegjësisht 

arritjes mbi marrëveshjen e pranimit të fajësisë, se marrëveshjen a e ka lidhur në mënyrë 

vullnetare, i pandehuri M B në seancën dëgjimore ka deklaruar citat “e përkrahi në tërësi atë çka 

tha i mbrojturi im dhe qëndroj pranë marrëveshjes mbi pranimin e fajësisë. Pranimi është bërë 

në mënyrë vullnetare, unë jam konsultuar mjaftueshëm me mbrojtësin”. 

Bazuar në nenin 230/18 të KPPRK-së, gjykata në seancën dëgjimore ka marr mendimin edhe të 

palëve të dëmtuara ashtu siç janë precizuar në aktakuzë. 

 

I dëmtuari V K në seancën dëgjimore ka deklaruar, citat “unë siç e kam thënë edhe në deklaratë 

as nuk e di kush e ka kall veturën as nuk do të kërkoj dëmshpërblim. Unë pajtohem me këtë 

marrëveshje për pranimin e fajësisë dhe nuk kam asgjë kundër”. 

 

I dëmtuari D S në seancën dëgjimore ka deklaruar, citat “ashtu siç kam thënë edhe me herët 

askënd nuk e fajësojmë nuk kërkojmë dëmshpërblim dhe nuk kemi asgjë kundër marrëveshjes 

mbi pranimin e fajësisë”. 

 

Në seancën publike dëgjimore për shqyrtimin e marrëveshjes mbi pranimin e fajësisë të mbajtur 

me datën 26.10.2023 pas shqyrtimit të marrëveshjes për pranimin e fajësisë të paraqitur nga 

Prokuroria Speciale e Republikës së Kosovës, të datës 12.10.2023 e cila ka të bëjë me të 

akuzuarin M B, për shkak të veprës penale si në aktakuzë, si dhe pas deklarimit për pranimin e 

fajësisë të bërë nga i akuzuari në pajtim me dispozitat e nenit 230 par.1 nën par.17 të KPPRK-

së, gjykata ka gjetur se i akuzuari ka kuptuar natyrën dhe pasojat e pranimit të fajësisë dhe 

pranimi i fajësisë është bërë në mënyrë të vullnetshme pas konsultimeve të mjaftueshme me 

mbrojtësin e tij av.Asdren Hoxha, i akuzuari nuk ka qenë i detyruar ose i shtrënguar në asnjë 

mënyrë që të pranojë  fajësinë, se pranimi i fajit mbështetet në faktet e çështjes që përmban 

aktakuza, nuk ekzistojnë asnjëra nga rrethanat e parapara në nenin 248 par.1 të KPRK-së. 

 

Gjithashtu gjykata ka konstatuar se në shkresat e lëndës nuk ekziston asnjë rrethanë e paraparë 

me nenin 357 par.1 dhe 2 të KPPRK-së për pushimin e procedurës përkatësisht hedhjen e 

aktakuzës, prandaj gjykata pas dëgjimit të palëve ka marrë aktvendim me të cilin e ka pranuar 

marrëveshjen për  pranimin e fajësisë, ngase ka konstatuar marrëveshja mbi pranimin e fajësisë 

ka mbështetje ligjore dhe bazuar në nenin 230 par.1, 3,4,5,6,7,11,13,14,15,17,18,20 të KPPRK-

së të njëjtën e ka pranuar dhe ka vendosur në shkresat e lëndës. 

 

Me rastin e caktimit të llojit dhe lartësisë së dënimit gjykata pati parasysh të gjitha rrethanat e 

parapara sipas nenit 69 të KPRK-së pra rregullat e përgjithshme për matjen e dënimit, ku si 

rrethana veçanërisht lehtësuese për të pandehurin mori marrëveshjen mbi pranimin e fajësisë të 

lidhur në mes të pandehurit, mbrojtësit, prokurorit të shtetit dhe kryeprokurorit të shtetit, 

pendimin e thellë të shprehur nga ana e të tij, sjelljen e mëparshme të pandehurit, ngase gjykata 

nuk ka të dhëna se më parë ka qenë i dënuar për vepra penale, ndërsa rrethana veçanërisht 

rënduese gjykata nuk gjeti. Gjykata të pandehurit i shqiptoi dënim burgimi si në pjesën dënuese 

të këtij aktgjykimi (të propozuar edhe me marrëveshjen për pranimin e fajësisë) duke konsideruar 

se me dënimin e shqiptuar mund të arrihet qëllimi i dënimit bazuar në nenin 38 i KPRK-së; të 

parandaloj kryesin nga kryerja e veprave penale në të ardhmen, të parandaloj personat e tjerë nga 

kryerja e veprave penale,  si dhe do të shprehë gjykimin shoqëror për veprën penale, ngritjen e 

moralit dhe forcimin e detyrimit për respektimin e ligjit.  

 

Vendimi mbi shpenzimet e procedurës penale është marrë në bazë të nenit 449 të KPPRK-së. 

 

Vendimi për kompensimin e viktimave të krimit është marrë në bazë të ligjit nr.05/L-036  

 

Nga sa u tha më lart u vendos sikurse në dispozitiv të këtij aktgjykimi.  

 

 

 

 

 

 

 

 

 

 

 

GJYKATA THEMELORE NË PRISHTINË  

 DEPARTAMENTI SPECIAL 

  PS.nr.51/23, i dt.30.10.2023 

 

 

Sekretarja juridike:                        Kryetari i trupit gjykues: 

Shqipe Rexhepi                                  Arben Hoti 

KËSHILLA JURIDIKE: Kundër këtij aktgjykimi është e lejuar ankesa në afat prej 30 ditësh, 

prej momentit të marrjes së këtij aktgjykimi në Gjykatën e Apelit të Kosovës, nëpërmjet kësaj 

gjykate, vetëm mbi baza tjera dhe jo mbi bazën e vendimit mbi dënimin, ngase i pandehuri ka 

hequr dorë nga kjo e drejtë. 

 


